
మహాపురుషుఁడు











	సీ.	
ధర్మస్వరూపుఁడై తనరు సత్యమునందు

        ధనదు నాక్షేపించు దానగరిమ,

కాలాగ్నితేజంబు గాంచుఁ గ్రోధమునందు

        విష్ణుసంకాశుండు వీర్యకలన,

కలశాబ్ధిసదృశుండు గాంభీర్యగుణమున

        మేరుశైలనిభుండు ధీరవృత్తి

క్ష్మాసమాతిశయుండు సహనభావంబునం

        దమృతాంశుతుల్యుఁ డాహ్లాదనమున,



	 







	తే.	
సర్వదాభిగతుండు సత్సముదయమున

సర్వశాస్త్రార్థతత్వనిస్సంశయుండు

సర్వలోకప్రియుండును సర్వసముఁడు

వేదవేదాంగనిధి ధనుర్వేదవిదుఁడు.

	క.	
జ్ఞానానందమయుండును

ధీనిధివశ్యుఁడు యశఃప్రదీప్తుఁడు విజయ

శ్రీనిరతుఁడు సద్యఃప్రతి

భానుఁడు భానుకులజలజభానుఁడు తలఁపన్.

	వ.	
విను మిట్లు మహాపురుషలక్షణంబులం ప్రసిద్ధుండు గావున దశరథరాజ

నందనుండు వజ్రంబునకుం జోడు దొడిగినకరణి నిద్ధనుర్విద్యాలాభం

బునఁ గోదండదీక్షాగురుండను నామంబు వడసి త్రిలోకశ్రీధరుండై

వర్ధిల్లుచుండె వెండియు నిట్లు శరాభ్యాసంబునకుం గమకించు రాజ

కుమారులయం దుక్తంబులగు మహాపురుషలక్షణంబులం గొండొక

శుభలక్షణంబు లేమియు నిరూపించి యక్కుమారునకు సమర్మకం

బుగా నిద్ధనుశ్శాస్త్రంబునం గల విశేషంబు లుపదేశింపందగు.

	శా.	
నీయందున్ శుభలక్షణంబులు కడుం నిండారుటం జాప శి

క్షాయత్తంబయి చిత్త మిత్తఱి మహోత్సాహంబు నొందెం బరీ

క్షాయోగ్యుండవు గమ్ము కొమ్మిఁక ధనుశ్శాస్త్రంబు చిత్రంబు నే

వేయుం జెప్పగ నేల ని న్నిఁక ధనుర్విద్యానిధిం జేసెదన్.

		 ఈ పేజీలో చివరి మార్పు 21 జూన్ 2021న 22:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

